Nafarroako Parlamentuko Mahaiak, 2013ko apirilaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Nafarroako Parlamentuak eraso homofoboak arbuiatzen baititu eta Nafarroako Gobernua premiatzen baitu beharrezkoak diren laguntza-baliabide eta baliabide juridiko guztiak jar ditzan halakoak pairatu dituzten pertsonen eskura.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko apirilaren 29an

Lehendakaria: Alberto Catalán Higueras

MOZIOAREN TESTUA

Bildu-Nafarroa parlamentu-taldeak, Legebiltzarreko Erregelamenduaren 196. artikuluaren eta hurrengoen babesean, honako mozio hau aurkeztu du, Gizarte Politiketako Batzordean eztabaidatu eta bozkatzeko.

Pasa den apirilaren 25ean komunikabideen bitartez jakin genuen 18 urteko bi gaztek Donibane auzoan eraso homofobo bat jasan zutela, 19 eta 16 urteko bi gazteren eskutik. Aditzera eman zutenez, goizeko ordu txikietan gaztetxo batzuk «maritxu kakamutikoa» hots egin, eta jipoitu egin zituzten; ordu batzuk egin behar izan zituen erietxe batean.

Beste behin ere eraso homofobo baten aurrean aurkitzen garela esaten ahal dugu. Oraingo honetan, ordea, salaketa jarri du erasoa jaso zuen gazteak eta jendartean horren berri izateko aukera eman digu. Jakin badakigu eraso homofoboak eguneroko bazka direla geure inguruan, baina oso gutxitan salatzen direla joera sexualarengatik gertatzen diren eraso hauek.

Begi-bistakoa da jendartean dugun arazo handi baten ispilua dela gertakizun hau. Jendartean oraindik orain pauso asko dira eman beharrekoak sexu aukera askatasunez erabaki ahal izateko, gauzatzeko eta errealitate bihurtzeko. Gizabanako batek duen joera sexuala, edo egin duen hautua egite hutsagatik erasotzeko arrazoiak ikusten dituztenen jarrera gaitzetsi behar delakoan gaude, jarrera horiekin amaitu behar delakoan, ezin baita inola ere justifika bestearen hautua erasotzeko arrazoiak ikustea.

Gizartean, zapalkuntza estrukturalaren eredu bat da homofobia; eta gizarte instituzio eta sektore guztiak hartzen ditu bere barnean, familiatik hasi eta komunikabideetaraino, ikastetxeetatik hasi eta aisialdi guneetaraino.

Egia da aurrerapauso sozial handiak izan direla mugimendu feministei eta gay, lesbiana, bisexual eta transexualen askatasunerako erakundeei esker. Hala ere, sexu aniztasun eta askatasuna balore positibo eta desiragarri bezala ulertuko duen gizarte batean bizitzetik urrun gaude. Sexu eskubideek erabat bermatu gabe jarraitzen dute eta ugaritan urratzen dira.

Beharrezkoa da sexu aniztasuna errespetaraztea eta horretarako Iruñak programa bereziak behar ditu herritarrak informatzeko eta sentsibilizatzeko. Hezkuntza ekintzak barneratuko dituzten programak, bai hedabideetan, bai esparru sozioekonomikoan, bai osasungintza alorrean.

Homosexualitateak gizartean guztiz onartutako gai bat dirudien arren, asko dira oraindik hurrengoa diotenak: “Nik errespetatzen ditut gayak eta lesbianak, baina ez dut haien exhibizionismoa gustuko, ez dut gustuko haien emazte edo senarrak aipatzen dituztenean, ez dut gustuko sexu bereko bikoteak musuka ikustea, ez dut ulertzen zergatik agertu behar duten beti komunikabideetan…”.

Horren harira, elkarrekiko errespetua praktikan jartzeko ulertu behar dugu dibertsitate sexuala edozein espazio publikotan erakuts daitekeela, eta herritar guztiak berdinak garela, norberaren sexua edota orientazioa edozein delarik ere.

Jarrera homofobo eta eraso homofoboen gertakizunean, dena den, badira erantzukizun zuzena duten instituzioak. Esaterako Eliza bezalako instituzioek egiten dituzten adierazpenek hauspoa ematen diete horrelako jarrera justifikaezinei. Hezkuntzan ere eman beharreko pausoak ez dira ematen pertsonen sexualitatearen hautua askatasunez eman dadin.

Oraindik ere aurrejuzku eta inposaketan oinarritzen da gizabanakoaren sexualitate hautua. Beharrezkoa da jendarte justu baten bidean pertsona bakoitzak askatasunez egin ahal izatea sexualitate hautua.

Beraz, Bildu-Nafarroa parlamentu-taldeak ondoko erabaki proposamena egiten du:

Erabaki proposamena:

1. Nafarroako Parlamentuak bere gaitzespena adierazi nahi du jarrera eta eraso homofoboen aurrean.

2. Nafarroako Parlamentuak Nafarroako Gobernua premiatzen du herritarren esku jar​ ditzan eraso homofoboak jasan dituzten pertsonen eskubideak babesteko beharrezko baliabide juridiko eta asistentzialak.

3. Nafarroako Parlamentuak Nafarroako Gobernua premiatzen du hezkuntzan eta gainerako arloetan beharrezko neurri eta prozedurak martxan jar​ ditzan naturaltasunez eta askatasun osoz gerta dadin norberaren sexualitate edota orientazio sexual aukera.

Iruñean, 2013ko apirilaren 25ean

